
Sanz presidentea Izagako mendiko suteak kaltetutako eremuan izan da; sutea kontrolpean daukate dagoeneko
Aurreneko balioespenen arabera, suak 900 hektarea inguru erre ditu
2009ko uztailak 24, ostirala.  Nafarroako Gobernuko presidentea, Miguel Sanz Sesma, Zuhatzun (Itzagaondoan) izan da gaur goizean, Aginte Postu Aurreratuan (APA). Izan ere, postu hartan koordinatu dute asteazken arratsaldean Izagako mendian piztutako sua itzaltzeko lana. Aurreneko balioespenen arabera, suak 900 hektarea inguru erre ditu; sua, orain, kontrolpean daukate.  
Sanz presidentearekin batera hara joan dira Landa Garapen eta Ingurumen kontseilaria, Begoña Sanzberro Iturriria, eta Nafarroako Larrialdi Agentziako (NLA) zuzendari gerentea, David Sainz Jimenez. Itzagaondokoa eta Untzitiko alkateak ere, Alejandro Cortes eta Antonio San Miguel, hurrenez hurren, haiekin egon dira. 

Sanz presidenteak sua itzaltzeko lanetan parte hartu duten profesionalak zoriondu ditu, "aparteko lana egin dutelako eta profesionalak direla erakutsi dutelako". Halaber, azpimarratu du orain garrantzitsuena dela sua berriz ez pizteko lan egitea eta eremua berreskuratzeko plan bat prestatzea; betiere, suak kaltetutako udalerriak kontuan hartuta. 

Sanzberro kontseilaria Udalei laguntzeko prest agertu da. Alde horretatik, gogoratu du Landa Garapen eta Ingurumen departamentuak 2 milioi euro inguru jartzen dituela urtero basoen jabeei (jabe pribatu eta toki erakundeei) zaintza lanetan laguntzeko. 
Sua kontrolpean daukate, erremate taldeak oraindik han dauden arren
Asteazken arratsaldean Izagako mendian piztutako sutea atzo arratsaldean kontrolatu zuten. Hala ere, gaur eta bihar goizean suhiltzaile taldeak lurra freskatzen ibiliko dira, Altzorritz (Untziti), Idotzin (Ibargoiti), Zuhatzu (Itzagaondoa) eta Liberrin (Longida), hain zuzen. Lan horretan arituko dira, baita ere, Nafarroako Gobernuaren hiru helikopteroak, Ingurumen, Landa Eremu eta Itsas Ministerioko hegazkin txikia (Noainen du basea) eta Landa Garapen eta Ingurumen departamentuko makina pisuak (makinekin kaltetutako azaleraren perimetroa ezartzen ari dira). 
Edozein modutan, larrialdi maila bigarrenetik lehenbizikora jaitsi dute eta horrek esan nahi du dagoeneko ez dutela estatuko bitartekoen beharrik. 
Sutea piztu zenetik, hainbat jendek parte hartu du sua itzaltzeko lanetan: Foru Erkidegoko ia parke guztietako berrogeita hamar suhiltzaile baino gehiago; Agoitzeko suhiltzaile boluntarioak; Larrialdietako Unitate Militarreko (LUMeko) 76 kide; Landa Garapen eta Ingurumen departamentuko teknikariak; nekazariak; Nafarroako Gobernuko hiru helikoptero; Ingurumen, Landa Eremu eta Itsas Ministerioko hegazkin txiki bat eta sei bulldozer (suebakiak egiteko makinak).
Prebentzio lanetarako 10 milioi euro jarri dituzte 

  Nafarroako basoek 586.513 hektarea hartzen dituzte. Azalera horren %65 toki administrazioena da, %25 partikularrena eta %10 Nafarroako Gobernuarena. Erakundeak dira dauzkaten basoen gestioaren arduradun nagusiak. 

Gauzak horrela, Nafarroako Gobernuak, 2008an, 1,75 milioi euro jarri zituen toki erakundeei eta partikularrei basozaintzan laguntzeko dirua emateko. Gainera, 600.000 euroko jarduerak egin zituen, zuzenean. Beraz, Gobernuak 2,35 milioi euro jarri zituen basoetan suteak prebenitzeko jarduera zuzenetan. Zenbateko horri 7,85 milioi euro gehitu behar zaizkio, basoen egoera hobetzeko zeharkako jarduerenak. Guztira, beraz, Gobernuak 10,2 milioi euro jarri ditu. 
  Ekintza zuzenei dagokienez, Gobernuak 600.000 euro jarri ditu Sabaizan eta Leotzen basozaintza lanak egiteko, Orisoain eta Lerinen azpiegiturak hobetzeko, Burgin suebakia jartzeko eta Baztanen belar-sastrakak garbitzeko, besteak beste. Basozaintza diruz laguntzeko kanpainan (1,75 milioi euro) honako hauek egin dituzte, basoetako suteak zuzenean prebenitzeko: suebakiak (32 hektarea), prebentzio moduan belar-sastrakak garbitzea (62 hektarea), sail gazteak zaintzea (1.420 hektarea), garbiketa (854 hektarea) eta belar-sastrakak garbitzea (951 hektarea).
  Basoak zaintzeko eta hobetzeko zeharkako jarduerek (7,85 milioi euro) asko gutxitzen dute sute arriskua. Jarduera horiek dira, adibidez, basoetako azpiegiturak hobetzea, basozaintza lanak egitea, basoak antolatzea, izurriei kontra egitea, nekazaritza lurrak basotzea, basoberritzeak zaintzea, e.a. Diru-laguntza horietako batzuk tokiko erakundeek eta jabe pribatuek jasotzen dituzte, mendiak behar bezala gestionatzea bermatzeko.
  Horrez gain, Landa Garapen eta Ingurumen departamentuak basoko suteak itzaltzeko kanpainarako bulldozer bat jarri du (100.000 euro), suebakiak egiteko, suak itzaltzen laguntzeko eta suhiltzaileei bideak irekitzeko, besteak beste. Buldozerra uztailaren 1etik irailaren 30era edukiko dute suhiltzaileek eskura. Departamentuak zaindariak ere jarri ditu, bai Biodibertsitatea Zaintzeko Zerbitzuko teknikariak, bai basozainak. Langile horiek SOS Nafarroak eskatzen duenean jartzen dira martxan. Langileen zeregina da baso eta ingurumen gaietan aholkuak ematea eta makina pisuak zuzentzea, suhiltzaileekin adostuta. Izan ere, landaretzari eta lurrari buruz asko dakite eta erabakiak hartzen laguntzen dute.
(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

